[bookmark: __DdeLink__729_1000664378]“Төрөөс хүнс, хөдөө аж ахуйн талаар баримтлах бодлого батлах тухай” болон “Халх гол” чөлөөт бүс байгуулах тухай Улсын Их Хурлын тогтоолын төслүүдийн  ажлын 
хэсгийн хуралдааны тойм /2015.07.02/

“Төрөөс хүнс, хөдөө аж ахуйн талаар баримтлах бодлого батлах тухай” болон “Халх гол” чөлөөт бүс байгуулах тухай Улсын Их Хурлын тогтоолын төслүүдийг хэлэлцүүлэгт бэлтгэх үүрэг бүхий  ажлын хэсгийн хурал 2015 оны 7-р сарын 02-ны өдрийн 17.00 цагт Төрийн ордны “В” танхимд  хуралдав.

[bookmark: __DdeLink__639_1656093363][bookmark: __DdeLink__309_1132679750]	Хуралдаанд Улсын Их Хурлын гишүүн, Ажлын хэсгийн ахлагч Су.Батболд,  Улсын Их Хурлын гишүүн А.Бакей, Ц.Дашдорж, С.Дэмбэрэл, Хүнс, хөдөө аж ахуйн сайд Р.Бурмаа, Төрийн нарийн бичгийн дарга Н.Ариунболд, Стратегийн бодлого, төлөвлөлтийн  газрын дарга Л.Чой-Иш, Стратегийн бодлого, төлөвлөлтийн  газрын ахлах шинжээч, эрх зүйч Б.Алтанцэцэг, мэргэжилтэн Н.Даваацэрэн, Э.Давааням, Монголын тариаланчид, гурил үйлдвэрлэгчдийн холбооны тэргүүн Ш.Гунгаадорж, Монголын малчдын нэгдсэн холбооны ерөнхий нарийн бичгийн дарга Б.Мяхдадаг, Байнгын хорооны  зөвлөх Б.Баярмаа, референт З.Оюунсүрэн  нар  оролцлоо.
	Хуралдаанаар 2015 оны 06-р сарын 25-ны өдрийн чуулганы нэгдсэн хуралдаанаар хэлэлцэх эсэхийг нь шийдвэрлэсэн “Төрөөс хүнс, хөдөө аж ахуйн талаар баримтлах бодлого батлах тухай” болон “Халх гол” чөлөөт бүс байгуулах тухай Улсын Их Хурлын тогтоолын төслүүдийг Улсын Их Хурлын даргаас чиглэл болгосны дагуу нэгтгэж хэлэлцэх эсвэл тус, тусад нь салгаж хэлэлцэх эсэх асуудлыг ярилцаж хуралдаанд оролцсон гишүүдийн олонхийн саналаар салгаж хэлэлцэх нь зүйтэй гэж үзлээ. 
	“Халх гол” чөлөөт бүс байгуулах тухай Улсын Их Хурлын тогтоолын төсөлтэй холбогдуулан Улсын Их Хурлын гишүүн С.Дэмбэрэл экспортын баримжаатай хөдөө аж ахуй эрхлэхэд тулгамдаж буй асуудлууд нь энэ тогтоолыг салгаж хэлэлцэх үндэслэл нь болж байгааг дурьдаад үүнд мал, амьтны халдварт өвчнөөр тайван статус авах, зорилтот зах зээл болох улсуудтай хорио цээрийн хэлэлцээр хийх, гадаад дотоодын  хөрөнгө оруулалтыг нэмэгдүүлэх, Халх гол нь Монгол Улсын хөдөө аж ахуйн үүц газар мөн учир тус бүс нутгийг хамгаалах гэх мэт асуудлуудыг Улсын Их Хурлын тогтоолын төслийн үндэслэлд оруулж тодорхой болгох, түүнчлэн хууль бусаар олгогдсон газруудын хэмжээг нь тогтоож, газрын асуудалтай холбоотой маргааныг шийдвэрлэх, тогтоолын төслийн нэрийг хөдөө аж ахуйн тогтвортой хөгжлийг хангахаар чөлөөт бүс байгуулж байгаа гэсэн утгаар томьёолж оруулж ирэх гэсэн саналыг, Улсын Их Хурлын гишүүн А.Бакей тогтоолын төслийг боловсронгуй болгож, сайжруулах зарим тодорхой бус зүйлүүдийг тодорхой болгох, хууль зөрчсөн асуудлуудтай холбоотой мэдээлэл, лавлагааг холбогдох байгууллагуудаас нь гаргуулж авах гэсэн саналыг, Улсын Их Хурлын гишүүн Ц.Дашдорж чөлөөт бүс байгуулахад хөрөнгө оруулалтын бодлого, татварын хөнгөлөлт чөлөөлөлтийн асуудал ямар байх, газар зохион байгуулалтын асуудал нь холбогдох бусад  хууль тогтоомжтойгоо хэрхэн нийцэж байгаа гэх мэт олон асуудлыг судалж тогтоолын төслийг боловсруулах нь зүйтэй гэсэн саналуудыг тус тус хэллээ.  
	Ажлын хэсгийн ахлагч Су.Батболд тогтоолын төслийн боловсруулалтанд анхаарч ажиллах, төслийн нэрийг хөдөө аж ахуй хорио цээрийн Халх гол чөлөөт бүс гэсэн утгаар томьёолох гэсэн саналыг хэлээд, тогтоолын төслийн хэрэгжилтэнд хяналт тавих заалтыг төсөлд тусгах, хууль бусаар олгогдсон газруудыг цэгцлэх асуудлаар Засгийн газарт үүрэг өгөх асуудлыг боловсруулах, Чөлөөт бүсийн дүрэм, үйл ажиллагааны зорилго, чиглэл нь ямар байх гэх мэт асуудлуудыг тодорхой болгож дараагийн ажлын хэсэгт оруулж ирэхийг ажлын дэд хэсгийн ахлагчид үүрэг болгов.

Хуралдаан 18.30 цагт өндөрлөв.

